ՀԻՄՆԱՎՈՐՈՒՄ
 ԳՈՒՅՔ ՆՎԻՐԱԲԵՐԵԼՈՒ ՄԱՍԻՆ
ՀՀ կառավարության որոշման նախագծի 

ՀՀ ՏԿԵՆ պետական գույքի կառավարման կոմիտե (այսուհետ՝ Կոմիտե) է դիմել ՀՀ Գեղարքունիքի մարզպետը՝ տեղեկացնելով, որ ՀՀ Գեղարքունիքի մարզի Գավառ համայնքի Նորատուսի N 2 մանկապարտեզի (այսուհետ՝ Մանկապարտեզ) շենքը հանդիսանում է համայնքային սեփականությունը, սակայն հողերի քարտեզագրման ժամանակ թույլ տրված անճշտության հետևանքով Մանկապարտեզի սպասարկման համար նախատեսված հողամասը ՀՀ կառավարության 08.04.2004թ. N 452-Ն որոշմամբ ամրագրվել է որպես պետական սեփականություն:
Առաջարկվել է մշակել և սահմանված կարգով շրջանառել ՀՀ կառավարության  որոշման նոր նախագիծ՝ Մանկապարտեզի շենքի սպասարկման համար նախատեսված հողամասը նվիրաբերության կարգով  համայնքին փոխանցելու վերաբերյալ, որով Մանկապարտեզի շենքի և սպասարկման համար նախատեսված հողամասի նկատմամբ համայնքի անվամբ կիրականացվի իրավունքի պետական գրանցում, կտրվի սեփականության իրավունքի վկայական և կապահովվի Մանկապարտեզի բնականոն գործունեությունը:
Հիմք ընդունելով ՀՀ Գեղարքունիքի մարզպետի գրությունը՝ Կոմիտեի կողմից մշակվել է «Գույք նվիրաբերելու մասին» ՀՀ կառավարության որոշման նախագիծ, համաձայն որի՝ առաջարկվում է Հայաստանի Հանրապետությանը սեփականության իրավունքով պատկանող՝ Հայաստանի Հանրապետության Գեղարքունիքի մարզ, համայնք Գավառ, գյուղ Նորատուս, Սևանի փողոց, 13-րդ նրբանցք 1 հասցեում գտնվող 4689 քառ. մետր մակերեսով հողամասը նվիրաբերել Հայաստանի Հանրապետության Գեղարքունիքի մարզի Գավառ համայնքին՝ համայնքային սեփականություն հանդիսացող մանկապարտեզի շենքի օգտագործման ու սպասարկման համար շահագործելու նպատակով։
[bookmark: _GoBack]ՀՀ կառավարության 18.08.2021թ. թիվ 1363-Ա որոշմամբ սահմանվել է ՀՀ կառավարության 2021-2026թթ. ծրագիրը, որի 6.7 կետով հաստատվել է «Պետական գույքի արդյունավետ կառավարում» բաժինը։ Ծրագրի համաձայն սահմանվել է գույքի արդյունավետության և գրավչության բարձրացմանը, միասնական բազայի հաշվառմանը, բնակչության սոցիալ-տնտեսական խնդիրների լուծմանն ուղղված մի շարք կատարման ենթակա միջոցառումներ։ ՀՀ, Գեղարքունիքի մարզ, համայնք Գավառ, գյուղ Նորատուս, Սևանի փողոց, 13-րդ նրբանցք, 1 հասցեում գտնվող 4689 քառ. մետր մակերեսով հողամասը Գավառ համայնքին նվիրաբերելը բխում է ՀՀ կառավարության 2021-2026թթ. ծրագրի պահանջներից։
«Գույք նվիրաբերելու մասին» Հայաստանի Հանրապետության կառավարության որոշման նախագծի ընդունումը Հայաստանի Հանրապետության պետական բյուջեում եկամուտների ավելացում կամ նվազեցում չի առաջացնի։









